Коми Республикаса Юралысьлӧн 2016 во моз тӧлысь 16 лунся 102 №-а Индӧдӧн сетӧма “Почёта гражданин” Коми Республикаса медвылыс почёт ним (кувсьӧм бӧрын).
Чужис 1938 вося вӧльгым тӧлысь 1 лунӧ Омск обласьтлӧн Полтавскӧй районса Полтавка сиктын.
Уджавны заводитіс 1961 восянь Магадан обласьтса “Горный” приискын Вахрушев нима Свердловскса горнӧй институт помалӧм бӧрын. Куим во мысти Галина Ивановна гӧтырыскӧд овмӧдчис Коми АССР-ӧ, кӧні кутіс уджавны Ярегаса 2 №-а мусир перъян шахтаын медводз мастерӧн, сэсся руднӧй отделса инженерӧн, юралысь инженерӧн да шахтаса начальникӧн. Ю.А. Спиридонов отсӧгӧн Ярегаса месторождениеын лӧсьӧдісны да пыртісны уджӧ выль технология, мый серти пластсӧ шонтӧмӧн кутісны перйыны унджык мусир. 1975 восянь Спиридонов вуджӧ партийнӧй удж вылӧ, заводитӧ веськӧдлыны КПСС-лӧн Ухтаса горкомын промышленнӧй да транспорт юкӧнӧн, а сэсся сійӧс бӧрйӧны партиялӧн Усинск райкомса медводдза секретарӧн (1981-1985 вояс). 
Уджалан воясӧ Ю.А. Спиридонов пуктіс ыджыд пай Усинскса да Возейскӧй мусир месторождениеяс бурмӧдӧмӧ, войвывбердса Усинск кар стрӧитӧмӧ да мичмӧдӧмӧ. 
1982 воын Юрий Алексеевич заочнӧя помаліс ЦК КПСС бердын медвылыс партийнӧй школа да дорйис диссертация техническӧй наукаясса кандидатлысь учёнӧй степень шедӧдӧм вылӧ. 1985 восянь 1989 воӧдз Ю.А. Спиридоновӧс бӧрйӧны КПСС-лӧн Коми обкомса мӧд секретарӧн, а 1989 восянь 1990 воӧдз – медводдза секретарӧн. Сы бӧрын сійӧс бӧрйӧны Коми АССР-са Медвылыс Сӧветлӧн Президиумса веськӧдлысьӧн (1990-1994 вояс).
1994 воын республикаса историяын медводдзаысь став йӧз отсӧгӧн бӧрйӧны Коми Республика Юралысьӧс. Бӧрйысьӧмъяслӧн кывкӧртӧдъяс серти Ю.А. Спиридонов лоӧ Коми Республикаса Юралысьӧн (1994-1997 вояс). 1997 воын кадысь водз бӧрйысьӧмъяс вылын Юрий Алексеевичӧс мӧдысь бӧрйӧны Коми Республикаса Юралысьӧн.
Сійӧ воясӧ, кор юрнуӧдіс Ю.А. Спиридонов, Коми Республикаын зэв бура сӧвмис академическӧй наука, сы отсӧгӧн дінмуын вӧлі лӧсьӧдӧма став ӧнія академическӧй инфраструктурасӧ, 1999 воын Сыктывкарын пыртӧма уджӧ академическӧй институтлысь выль лабораторнӧй корпус.
Сылӧн нимкӧд йитчӧмаӧсь гырысь социально-экономическӧй проектъяс: заводитісны перйыны средне-тиманскӧй бокситъяс, лӧсьӧдны “Белкомур” кӧр туй магистраль стрӧитан проект, лэптісны Вежа Стефанлысь Кафедральнӧй Собор, республиканскӧй Кардиологическӧй диспансер, восьтісны Искусство гимназия да уна мукӧдтор.
Кувсис Юрий Алексеевич Спиридонов Сыктывкарын 2010 вося моз тӧлысь 12 лунӧ 72 арӧс тыран выйын.
